He ngohe aromatawai ā-roto Pāngarau 2.13A v1 mō te Paerewa Paetae 91268
TĀ TE KAIAKO WHĀRANGI

Ngohe Aromatawai: Ko te hāpai ō ki runga
Paerewa Paetae Pāngarau 91268: Te tūhura pūāhua tūponotanga mā te whakatupu putanga whakamātau tūpono
Aronga: Pāngarau 2.13A v1
Whiwhinga: 2

Te Horopaki
Ko tā tēnei ngohe he āta matapae i te tūponotonga o ngā ō i utaina e ngā tūpuna ki runga i ngā waka i heke mai i Hawaiki rā ki Aotearoa nei, hei rauemi mō tētahi tāwhaitanga tūponotanga (probability simulation). Ka pānui i ngā tuhinga tawhito mō tētahi o ngā waka. Ka rapu i ngā kōrero mō ā rātou ō. Ka whakapae hoki i ngā ō kāore i whakapuakina.
Ka torotoro koe i te horopaki o te hekenga mai, arā, ko te wāhi i wehe mai ai, ko te take i heke mai ai, ko te roa o te hekenga, ko te wā o te tau, ko te tokomaha o ngā tāngata, ko te aha, ko te aha. Hei reira ka whakariterite koe i te tūponotanga o tērā kai, o tērā kai hei ō mō te hekenga mai. Me taunaki, me parahau ngā taumata tūponotanga.
Ka marohi hoki koe i te tāwhaitanga e pai ai aua tūponotanga nā i whakarite ai koe, hei rauemi.
He mahi takitahi tēnei. Ka aromatawaingia te raupapatanga o ngā tūponotanga ki ngā taunakitanga i puta ake i te rangahau, ki ngā taunakitanga i puta ai i āu nā whakapaetanga, ki te rite hoki hei rauemi hanga tāwhaitanga.

Hei Mahi
1. Ka wānanga koutou ko te ranga i te hekenga mai o ngā waka. Ka āta aro atu ki ngā kai i whakaritea e ngā tūpuna hei ō. Kei te mōhio tātou ki ētahi o ngā kai i haria mai, arā, ko te kūmara, ko te uhi, ko te kiore, engari me āta whakaaro i ngā kai maha o Hawaiki.
2. Me motuhake āu nā mahi āianei. Ka āta whakapaepae i te tikanga o ngā momo kai, arā, hei ō rānei, hei kai rānei mō Aotearoa. Ka whakaarohia hoki te roa o te hekenga, te tokomaha o ngā tāngata, te aha rā, te aha rā.
3. Ka whakariterite koe i te tūponotanga i whiriwhiri ai ngā tūpuna i tēnā kai, i tēnā kai. Me taunaki, me parahau ngā ritenga tūponotanga.
4. Ka raupapa i ngā tūponotanga.
5. Ka marohi i te momo tāwhaitanga e whakamahia ai, e whakamātauria ai ngā tūponotanga.
6. Mā kōrua ko te kaiako te hanga hei whakaatu i ngā tūponotanga me ngā kōrero parahau e whiriwhiri.

Kei wareware, me whakariterite e koutou ko te ranga te roanga o te wā e tutuki ai ngā mahi katoa.

